
Kjo javë – nga 14 deri më 18 nëntor – shënon dymbëdhjetë vjetorin e Javës 

ndërkombëtare të arsimit. Java ndërkombëtare e arsimit paraqet iniciativë të 

përbashkët të Stejt Departamentit dhe Departamentit për arsim, që për herë të parë 

u shënua në vitin 2000, ndërsa sot kremtohet në më tepër se 100 vende të botës. Në 

këtë javë kremtohet shkëmbimi arsimor i studentëve nga SHBA-të që studiojnë 

jashtë vendit dhe studentëve të huaj që vijnë në Shtetet e Bashkuara për t’u 

shkolluar. Këto shkëmbime janë tejet të rëndësishme për zhvillimin e mirëkuptimit 

dhe respektit të ndërsjellë, për ndërtimin e lidershipit jashtë vendit, për kultivimin e 

vlerësimit për shtetet tjera, dhe për investimin në marrëdhëniet e ardhshme mes 

Amerikanëve dhe popujve të tjerë në botë.  

Tema e këtij viti është Inspirojmë studentët në nivel lokal për të arritur sukses në 

atë global, dhe besoj që ky titull përfshin në vete porosinë se sa e rëndësishme 

është që fëmijët tanë të jenë të përgatitur për të marr pjesë në tregun ndërkombëtar 

të punës dhe ideve. Falë teknologjisë, bota jonë asnjëherë nuk ka qenë më e vogël. 

Ne komunikojmë me persona të tjerë nga i tërë planeti mes postës elektronike, 

Skype-it dhe Tweeter-it me po aq lehtësi dhe rastësi sikur kur bisedojmë me miqtë 

tanë në kafene. Ne mund të kemi qindra miq në Facebook, disa prej të cilëve madje 

asnjëherë nuk i kemi takuar. Por këto metoda të komunikimit, sado që të jenë të 

arritshme dhe mbreslënëse, thjeshtë nuk e zëvendësojnë ndërveprimin personal. 

Një nga komunikuesit dhe gazetarët më të njohur amerikanë, Edward R. Murrow 

ka thënë, “Linja më e rëndësishme në zinxhirin e komunikimit ndërkombëtar janë 

hapat e fundit që bëhen përmes kontaktit personal – kur një njeri flet me një tjerër.” 

Murrow kuptonte atë që sot shpesh humbet në botën tonë dinamike dhe të fokusuar 

në Facebook: ato hapa të fundit – në komunikimin ndërkombëtar dhe në shkollat 

në tërë botën – mund të tejkalohen vetëm përmes kontaktit personal. 



Një shkollim i mirë është investim, jo vetëm në ardhmërinë tonë, apo të fëmijëve 

tonë, por edhe në ardhmërinë e këtij vendi. Siç sugjeron edhe tema e këtij viti, 

arsimi sjell mundësi për një karrierë më të mirë, një fuqi pune më profesionale, dhe 

të kuptuar më të mirë për botën rreth nesh. Në ekonominë e sotme globale, arsimi 

ndërkombëtar është akoma më i rëndësishëm. Një shembull për këtë paraqet 

programi ynë Fulbright, i krijuar para 65 vitesh me qëllim që përmes shkëmbimit 

ndërkombëtar arsimor të promovojë mirëkuptim më të madh mes popujve dhe 

kulturave të ndryshme. Dëshiroj të shpreh respekt për atë që Qeveria e Maqedonisë 

gjithashtu njeh rëndësinë e këtyre shkëmbimeve arsimore dhe që kontribuon me 

200.000 dollarë amerikanë në përkrahje të programit Fulbright. Kjo ka ndihmuar 

që të dyfishohet numri i studentëve Fulbright në SHBA, ndërsa është rritur edhe 

numri i ekspertëve nga SHBA-të që punojnë me studentët dhe profesorët këtu në 

Maqedoni.  

Qindra studentë nga Maqedonia studiojnë sot në SHBA, ndërsa këtë vit, numri i 

studentëve ndërkombëtar të regjistruar në institucionet arsimore në SHBA është 

më i madh se kurdo më parë. Sipas analizave vjetore Dyer të hapura, 723.227 

studentë ndërkombëtarë kanë studiuar në SHBA në vitin 2010/11, që shënon një 

rritje prej 32% nga viti 2000/2001. Fakt është që Shtetet e Bashkuara ofrojnë 

mundësi më të mëdha për arsim se cili do shtet tjetër në botë, dhe vazhdojnë të jenë 

destinacioni më i dëshiruar në botë për shkollim. Me mbi 3.000 kolegje dhe 

universitete të akredituara në SHBA, ne me të vërtetë kemi për secilin nga diçka. 

Dhe, derisa shkollimi në SHBA mund të jetë i kushtueshëm, shumica e shkollave 

ofrojnë bursa për studentët e kualifikuar. Unë i inkurajoj studentët e interesuar dhe 

prindërit e tyre që të vizitojnë njërin nga Këndet tona amerikane – në Shkup, 

Manastri, Shtip, Strugë apo Tetovë – për të biseduar me ekipin tonë profesionist 

për atë se si të mësojnë më tepër për shkollimin në Shtetet e Bashkuara.  

Arsimi ushqen trurin tonë; ndërsa arsimi ndërkombëtar na i hap horizontet. U bëj 

thirrje të gjithëve të shqyrtoni mundësinë për të vazhduar shkollimin në Shtetet e 

Bashkuara. Bashkangjituni në kremtimin e Javës ndërkombëtare të arsimit. Ju 

dëshiroj mësim të këndshëm!   

 

 


